
Efni: Umsögn vegna umhverfismatsskýrslu vegna framkvæmda við Fjarðarheiðargöng 
 
Vísað er til erindis Skipulagsstofnunar dags. 23. maí 2022, þar sem stofnunin fer fram á að 
Hafrannsóknastofnun veiti umsögn um mat á umhverfisáhrifum framkvæmda við 
Fjarðarheiðargöng. Umsagnaraðili skal gefa álit sitt í samræmi við 16. gr. reglugerðar nr. 
1381/2021 um umhverfismat framkvæmda og áætlana. Í umsögn skal koma fram hvort 
umsagnaraðili hafi athugasemdir við umfjöllun í umhverfismatsskýrslu út frá starfssviði 
umsagnaraðila, svo sem um gögn sem byggt er á, úrvinnslu gagna, mat á vægi og eðli 
umhverfisáhrifa eða framsetningu umhverfismatsskýrslu. Einnig, ef á skortir, hvaða atriðum 
umsagnaraðili telur að gera þurfi frekari skil eða hafa sérstaklega í huga við leyfisveitingar, 
svo sem varðandi mótvægisaðgerðir og vöktun.  

Í matinu eru þrír valkostir til skoðunar Héraðsmegin (Norðurleið, Miðleið og Suðurleið) og 
tvær leiðri Seyðisfjarðarmegin (Ný veglína og núverandi veglína). Framkvæmdaaðili leggur til 
Suðurleið Héraðsmegin og nýja veglínu Seyðisfjarðarmegin.  

Hafrannsóknastofnun veitti umsögn til Skipulagsstofnunar um tillögu að matsáætlun vegna 
framkvæmda við Fjarðarheiðargöng, dagsett 10.11.2020. Þar koma m.a. fram ábendingar 
um að gætt sé að því að samfella vatnsfalla haldist og framkvæmdir skapi ekki hindranir, 
bæði hvað varðar efnisflutninga og ferðir vatnalífvera. Einnig að lífríki og áhrif framkvæmda 
á það verði kannað í straumvatni, þó þar sé ekki veiðinýting. Einnig hvort og hvernig komið 
verði í veg fyrir að fínkornótt efni og mengandi efni geti borist í vatn. Auk þess var bent á að 
frekari umfjöllun vantaði um möguleg áhrif á vatnalíf austan ganganna. 

Í umhverfismatsskýrslunni er gerð ágæt grein fyrir fyrirliggjandi stöðu þekkingar hvað varðar 
líf í fersku vatni. Framkvæmdaaðili gerir ráð fyrir að við þverun vatnsfalla með ræsum verði 
tryggt að ferðir fiska og stærri hryggleysingja verði ekki takmarkaðar eða hindraðar og 
búsvæði skerðist eins lítið og kostur er. Sett verða skilyrði um aðgæslu við notkun mengandi 
efna á framkvæmdatíma, auk þess sem vatni frá göngum verði veitt í gegn um olíuskiljur og 
setþró/sandskilju á rekstratíma ganganna. 

Ekki er gerð grein fyrir mögulegri mengun ferskvatns vegna umferðar og viðhaldi vega á 
rekstratíma, s.s. varðandi áhrif á vatnalíf ef söltun er notuð til hálkuvarna. Á köflum liggur 
veglínan nærri vatni, sem mengandi efni (t.d. í kjölfar óhapps) gætu borist í, bæði á 
framkvæmdatíma og rekstrartíma vegarins. Ekki liggur fyrir hvort/hvaða hluti veglínunnar er 
varasamari hvað þetta varðar og hvort þar sé nauðsyn á sértækum frágangi á vegsvæði. 

Hafrannsóknastofnun telur að í umhverfismatsskýrslunni sé að öðru leyti gerð ágæt grein 
fyrir þeim áhrifum sem framkvæmdin getur haft á vatnalíf.  

Hafrannsóknastofnun er rannsókna- og ráðgjafastofnun og hefur ekki með leyfisveitingar á 
þessu sviði að gera. 

 
 
 
F.h. Hafrannsóknastofnunar 

Umsögn um umhverfismatsskýrslu vegna Fjarðarheiðarganga 

Með tölvupósti dags. 23. maí sl. óskaði Skipulagsstofnun eftir umsögn Heilbrigðisnefndar Austurlands 
um umhverfismatsskýrslu vegna Fjarðarheiðarganga. Skýrslan sem hér er til umsagnar er lögð fram af 
Vegagerðinni, dagsett í apríl 2022.  

Gert er ráð fyrir að gangnamunni Seyðisfjarðarmegin verði staðsettur innan grannsvæðis vatnsveitu, 
þar er einnig gert ráð fyrir haugsetningarsvæði fyrir allt að 420.000 m2 af efni úr göngunum. Í reglugerð 
um varnir gegn mengun vatns nr. 796/1999 með síðari breytingum segir að banna skuli notkun og 
birgðageymslu hættulegra efna innan grannsvæða, jafnframt segir að veglagnir og önnur starfsemi 
innan grannsvæða skuli vera undir ströngu eftirliti.  

Vatnsveita Seyðisfjarðar er frábrugðin vatnsveitum annarra þéttbýlisstaða á Austurlandi að því leyti að í 
stað þess að taka vatn úr borholum eða lindarbrunnum er um að ræða yfirborðsvatn úr lóni 
Fjarðarselsvirkjunar í Fjarðará. Vatnið er leitt í hreinsistöð við Drottningarlæk hvar föst efni eru síuð úr 
því með sandsíum og það geislað með UV ljósi til þess að ná niður gerlafjölda áður en því er veitt inn á 
dreifikerfið. 

Að teknu tilliti til nálægðar gagnamunna og haugsetningarsvæðis við vatnsból er fyllsta ástæða til þess 
að hafa áhyggjur af mögulegri mengun í neysluvatn, sérstaklega á framkvæmdatíma. Enda eru áhrif á 
vatnsvernd Seyðisfjarðarmegin metin „óveruleg“ til „nokkuð neikvæð“ skv. töflu í kafla 16.5. Það er 
einkum þrennt sem ógnar vatnbóli Seyðisfjarðar og er tengt framkvæmdinni: í fyrsta lagi affallsvatn frá 
göngunum, í öðru lagi frárennslisvatn frá haugsetningarsvæði og í þriðja lagi mengun frá vélum og 
tækjum á athafnasvæðinu.  

Affallsvatn frá göngum. 

Í kafla 16.2 kemur fram að affallsvatn frá göngunum geti verið mengað af efnum á borð við olíuefni, 
þungmálma og köfnunarefnissambönd. Í kafla 16.3 kemur fram að setþróm og olíuskiljum verði komið 
fyrir við gagnamunna beggja vegna til þess að koma í veg fyrir að mengað vatn berist frá göngunum. 
Sömuleiðis kemur fram að ekkert lagnakerfi verði til staðar á framkvæmdatíma og jafnframt að 
afrennsli vatns úr göngunum á framkvæmdatíma verði mjög breytilegt og að ekki sé hægt að tryggja að 
útreiknað hönnunarrennsli sé mesta rennsli sem muni koma á framkvæmdatíma. Þá kemur fram að ef 
til þess komi að vatnsagi á svæðinu verði meiri en gert er ráð fyrir sé hægt að grípa til ráðstafna og 
stækka setþrær og skiljur.  

Eins og áður hefur komið fram er gangnamunninn innan grannsvæðis vatnsveitu og afar stutt frá 
Fjarðará og vatnsbóli Seyðisfjarðar, því má gera ráð fyrir að mengað vatn frá göngunum verði komið útí 
Fjarðaá og í neysluvatn áður en búið verður að stækka setþrær og skiljur. Þar sem neysluvatn 

HAUST  
Heilbrigðiseftirlit Austurlands 
 



Seyðfirðinga er yfirborðsvatn er það sérstaklega viðkvæmt fyrir mengun og hreinsistöðin ræður ekki við 
að hreinsa vatnið af þungmálmum og olíu. Ekki liggur fyrir til hvaða ráðstafana verður gripið ef 
vatnsbólið mengast t.d. af völdum olíu og/eða þungmálma og ekki kemur fram hvaða áhrif slík mengun 
hefði á vatnsbólið, hreinsistöð og dreifikerfi vatnsveitunnar. 

Frárennsli frá haugsetningarsvæði  

Í kafla 16. 2 (bls. 107) er fjallað um aðgerðir til þess að koma í veg fyrir að vatn berist frá 
haugsetningarsvæði og inn á vatnsverndarsvæði. Þar kemur fram að grafinn verði frárennslisskurður á 
milli haugsetningar og vegar. Áður hefur komið fram (m.a. í kafla 8.3.1 og í kafla 16.1) að haugsetning 
verði innan grannsvæðis vatnsveitu og þar af leiðandi er ekki hægt að koma í veg fyrir að vatn frá 
haugsetningu berist inn á vatnsverndarsvæðið. Væntanlega er tilgangur skurðarins því sá að koma í veg 
fyrir að frárennsli frá haugsetningu berist inn á brunnsvæði vatnsveitunnar en þetta þarf að skýra betur 
að mati HAUST.  

Mengun frá vélum og tækjum 

Í kafla 16.3. kemur fram að aukin hætta sé á mengunarslysum vegna olíunotkunar og olíuleka á 
framkvæmdatíma. Tekið er fram að í útboðsgögnum verði sett sérstök skilyrði um aðgæslu við notkun 
olíu, hreinsiefna og annarra mengandi efna. Jafnframt kemur fram að verktaki skuli gera áætlun um 
viðbrögð við mengunarslysum á framkvæmdar- og rekstrartíma í samráði við Heilbrigðiseftirlit 
Austurlands. Þá er lögð fram tillaga að verklagi vegna olíunotkunar á svæðinu. Það verklag sem lagt er 
til er að mati HAUST nokkuð gott og samræmist kröfum um að starfsemi innan vatnsverndarsvæða skuli 
vera undir ströngu eftirliti. Til viðbótar má gera ráð fyrir því að í starfsleyfum Heilbrigðisnefndar vegna 
verkstæða og annarrar starfsleyfisskyldrar starfsemi á svæðinu verði gerðar kröfur um 
mengunarvarnarbúnað og verklag umfram það sem gert til sambærilegrar starfsemi utan 
verndarsvæða. 

 

Starfleyfisskyld starfsemi 

Þau leyfi sem framkvæmdin er háð og varða starfssvið Heilbrigðisnefndar Austurlands koma fram í 
eftirfarandi töflu  

Starfssemi Lög nr. Helstu reglugerðir nr 

Starfsmannabúðir 

7/1998 um hollustuhætti 
og mengunarvarnir 

941/2002 um hollustuhætti 

Verkstæði  
550/2018 um losun frá atvinnurekstri og 
mengunarvarnaeftirlit  

Steypustöð 

Mötuneyti  

93/1995 um matvæli  

103/2010 um gildistöku reglugerðar 
Evrópuþingsins og ráðsins (EB) nr. 852/2004 
um hollustuhætti sem varða matvæli 

Neysluvatnsveita 536/2001 um neysluvatn 

 

Auk þess hefur heilbrigðisnefnd eftirlit með vinnu inn á vatnsverndarsvæði samkvæmt reglugerð um 
varnir gegn mengun vatns nr. 796/1999 með síðari breytingum 

 



 

 

Niðurlag: 

Að mati Heilbrigðisnefndar Austurlands er nauðsynlegt að tryggja að íbúar og atvinnulíf á Seyðisfirði 
hafi öruggan aðgang að ómenguðu neysluvatni því er óásættanlegt að áhrif á vatnsvernd 
Seyðisfjarðarmegnin skuli metin nokkuð neikvæð.  Vafi leikur á því hvort þær ráðstafanir sem kynntar 
eru í skýrslunni og ætlað er að koma í veg fyrir að frárennslisvatn frá gangnagerðinni mengi vatnsból 
Seyðisfjarðar séu fullnægjandi. Ekki er raunhæft ætla að ráðast í stækkun á mengunarvarnarbúnaði eftir 
að í ljós hefur komið að hann er of lítill. Þá þarf að skýra betur orðalag um staðsetningu 
haugsetningarsvæðis innan vatnsverndarsvæðis. 

 

Virðingarfyllst 

f.h. Heilbrigðisnefndar Austurlands 

Gunnarsholti, 5. júlí 2022 

 

 

Umsagnarbeiðni: Umhverfismatsskýrsla Fjarðarheiðargöng, Múlaþingi 

Landgræðslunni barst til umsagnar umhverfismatsskýrsla vegna Fjarðarheiðargangna, 

Múlaþingi. Landgræðslan hefur kynnt sér tillögurnar og byggir umsögn stofnunarinnar á lögum 

um landgræðslu nr. 155/2018, einkum er lýtur að því að vernda, endurheimta og bæta þær 

auðlindir þjóðarinnar sem fólgnar eru í gróðri og jarðvegi og tryggja sjálfbæra nýtingu lands.  

Landgræðslan gerir ekki athugasemdir við umhverfismatsskýrslu vegna Fjarðarheiðagangna í 

Múlaþingi en er reiðubúin til að veita frekari upplýsingar og ráðgjöf um þá þætti er að verksviði 

hennar snúa, um jarðvegs- og gróðurvernd, uppgræðslu, vernd og endurheimt votlendis, varnir 

gegn landbroti og sjálfbæra nýtingu lands, sé þess óskað. 

 

Virðingarfyllst, 

f. h. Landgræðslunnar 

 

                                                                                             _____________________________ 

Davíð Arnar Stefánsson, 

sérfræðingur 

mailto:land@land.is











